
 Nuuk, 21. marts 2014 

 
 

Inatsisartut suleriaasianni § 37 naapertorlugu Naalakkersuisunut ima apeq-
quteqarumavunga. 

(Inatsisartunut ilaasortaq Naaja H. Nathanielsen, Inuit Ataqatigiit) 
 

Fraser Institut-ip nunanik aatsitassarsiorfiusunik naliliinerani inis-

sanik 9-nik Kalaallit Nunaata appariarsimanera Naalakkersuisut qa-
noq nassuiarumavaat?  

 
“Policy perception index”-imik taaneqartartumi ukiunut siuliinut na-

leqqiullugu Kalaallit Nunaata ajornerusumik inissisimalersimanera 
Naalakkersuisut qanoq nassuiaatissaqartippaat? 

 
 

Tunngavilersuut 
Fraser Institut-ip ukiumoortumik nunanik aatsitassarsiorfiusunik misissu-

isarneri, ukiut ingerlanerini atorneqartarput, suliffissuaqarfiit aatsitassarsor-
nermik ingerlatsisut qanoq pilerinartigisutut uagutsinnik naliliinerannik aam-

ma inatsisiliornitta politikkikkullu atugassarititaasut aalaakkaasutut siumullu 
takorlooreerneqarsinnaasutut nalilerneqarnerinik tikkuussissutitut. Utikattu-

mik oqaatigineqarpoq aatsitassarsiornermik ingerlatsisut piumasaqaateqar-

toqarnissaa ajorinngikkaat – piumasaqaatit ersarippata aalajaattuullutillu. 
Aningaasaliiumassutsimut naleqqiullugu ”toqunartuuvoq”, Kalaallit Nunaata 

politikkikkut inatsisiliornikkullu sangujoraarfiusutut isigineqarnera siaruaati-
lissappat.  

 
Qaffasinnerpaat 25-t akornanni inissisimaneq suli ajunngivippoq, kisianni 

isummerfigisariaqarparput sooq inissisimanerput appariartuinnarnersoq. 
Qaffasinnerpaami inissisimanissaq anguniagaasariaqanngilaq, kisianni qaffa-

sinnerpaanut 25-nut ilaajuaannartariaqaraluarpugut. Taamaammat maanna 
inissisimaneq Naalakkersuisunit eqqarsaatigineqartariaqarpoq. 

 


